Skyfie 1

Geborg deur Bybel-Media
Skyfie 2

Nous   Kersfees 2009
Skyfie 3 en 4
1. Die deurlopende PP-agtergrond  (die PowerPoint Background Image)
Op hierdie Kersdag weet ons dat daar ’n Lig aan die einde van die tonnel is.  Daar is nie genoeg duisternis in die wêreld om die lig van een kersie uit te wis nie. 
Skyfie 5 en 6
2. Teks 
Jes. 9:2-7
Die volk wat in donkerte geleef het, het 'n groot lig gesien, oor dié wat in die donker land was, het 'n lig geskyn.  3  U het dié wat nie meer 'n nasie was nie, baie gemaak, hulle blydskap groot gemaak. Hulle het hulle in u teenwoordigheid verbly soos mense bly is in die oestyd, soos hulle juig wanneer hulle die buit verdeel.  4  Soos die dag toe Midian verslaan is, het U die juk verbreek wat op die volk gedruk het, die stok waarmee hulle geslaan is, waarmee hulle gedryf is.  5   Elke soldateskoen wat in die oorlog gebruik is, en elke uniform wat met bloed bevlek is, sal verbrand word, deur die vuur verteer word.  6  Vir ons is 'n Seun gebore, aan ons is 'n Seun gegee; Hy sal heers, en Hy sal genoem word: Wonderbare Raadsman, Magtige God, Ewige Vader, Vredevors.  7   Sy heerskappy sal uitbrei, en Hy sal vir altyd vrede en voorspoed bring. Hy sal op die troon van Dawid sit en oor sy koninkryk regeer. Hy sal dié koninkryk vestig en in stand hou deur reg en geregtigheid, van nou af en vir altyd. Daarvoor sal die onverdeelde trou van die Here die Almagtige sorg.

Skyfie 7 en 8
3. God versamel ons en ons is bly
3.1. Fokus 
Jes 9 sê daar is lig aan die einde van die tonnel – en dis nie ’n trein nie!
Skyfie 9
Daar is nie genoeg donkerte in die ganse wêreld wat die lig van een klein  kersie kan verdoof nie. 

Robert Alden

 

Veral as dié klein kersie die Seun van God is - dis die storie van Kersfees!

Skyfie 10
Hoop, vrede, vreugde en liefde.  4 Kerse, vier beloftes wat God gedurig aan ons maak, wat met die aansteek van hierdie Christuskers ’n simbool is om ons te herinner dat alles in hom vervul is.  Want in Christus vind ons die hoop, die vrede, die vreugde en die liefde.  In Christus vind ons lig en lewe en die moed om soos Hy te wees, om op Sy roepstem te antwoord én in Sy voetspore te volg! 
Terwyl ons die Christuskers aansteek, steek ons dit aan die brand in die naam van die Een wat die lig self is en soos Maria en Josef lank terug gemaak het, noem ons hierdie lig ‘Jesus’. 
 
Ons bid:
Here Jesus, mag die lig van U lewe in ons brand
Mag dit ons lei om opnuut te ontdek 
die brandende waarheid van God met ons, 
God vir ons 
en God in ons.
Amen.
Skyfie 11 en 12
3.2. Familie-oomblik
Kry ’n paar algemene parfuums by vroue in die gemeente.  (Iets wat kan werk, is bv. Red Door, Pleasures, Izimiaki, of swaarder parfuums soos Opium of Chanel nr.5).

 

Spuit elkeen van die parfuums voor die tyd op verskillende doeke (nekdoeke) en laat kinders vorentoe kom om daaraan te ruik.  Hulle moet dan elke keer sê  aan wie die parfuum hulle laat dink.  (Daar’s mos ’n vrou in elke geur!)

 

Vra ook vir die kinders of hulle ouma na iets spesifiek ruik (of geruik het).  Vra dan vir hulle waaraan hulle dink as hulle daardie reuk kry. (Watter konnotasie is aan die reuk?)

 

’n Mens se reuk is soos sy/haar teenwoordigheid (presence) en elke mens se teenwoordigheid maak dat iets met jou gebeur.  Vra vir volwassenes dat hulle moet terug dink aan die reuk van hulle ouers en of hulle nog die konnotasies kan herroep?  Vra dan ook watter uitwerking hulle pa/ma se reuk op hulle gehad het.

 

Jesus was verseker ook ’n presence in sy tyd.  Jesaja voorspel al oor die teenwoordigheid van Jesus en wat sy teenwoordigheid tot gevolg het,  nl. vrede en voorspoed.

Dis waarvoor ons met Kersfees Jesus se koms na die aarde vier, want God se teenwoordigheid het tussen ons kom woon.  

 

Gee aan elke kind ’n boek merkie met die kerslogo op (aangeheg op hierdie PP-bladsy) wat hulle by hulle kan hou en wat hulle sal herinner daaraan dat Jesus in die Gees eintlik heeltyd ’n presence is.

Kies dan ’n parfuum wat lekker ruik en spuit dit reg deur die kerk sodat die geur van Kersfees deur die lokaal kan versprei.   

Skyfie 13 en 14
3.3. Loflied



F319.
Want 'n Kind Is Vir Ons Gebore (Immanuel)
(RUBRIEK:  Flam Gemeentesang / Flammikidz - Kersfees)

Teks en Musiek:
Marcel Zimmer

Afr vertaling: Faani Engelbrecht

© 1993 Celmar Music

1.
Want ’n kind is vir ons gebore
God het Sy Seun aan ons gegee
Die heerskappy rus op Sy skouers
En Sy Naam sal wees
Refrein:
Wonderbare Raadsman, Magtige God

Ewige Vader, die Vredevors

Immanuel,

God met ons
Immanuel,

God met ons
Immanuel
2.
Want so lief het God die wêreld
Hy het Sy Seun aan ons gegee 
Sodat die wat nou in Hom glo
Leef tot in ewigheid
Refrein:
Skyfie 15 en 16
4. God praat met ons en ons luister
4.1. Woorduitleg
Die lig wat kom

Historiese konteks

Die boek Jesaja speel af tydens 250 besonder donker jare in Juda se geskiedenis, naamlik die tyd voor, tydens en na die Assiriese ballingskap.  Die eerste deel van Jesaja (hoofstuk ﻿1–39 wat ook "Proto-Jesaja" of "Eerste Jesaja" genoem word﻿) kan toegeskryf word aan die profeet Jesaja, seun van Amos, in die tyd van die Judese konings Ussia, Jotam, Agas en Hiskia.  Hy profeteer dus in die tyd toe die Assiriërs Samaria ingeneem het (722 v.C.) en Jerusalem beleër het (701 v.C.).

Jesaja 8:21-22, en die profesie van Jesaja in 9:2-6, kan spesifiek in die lig van die Siro-Efraimitiese oorlog (735-732 v.C.) gelees word.  Koning Resin van Sirië en koning Peka van Israel het ’n veldtog onderneem om Juda se koning (eers Jotam en toe Agas) te forseer om by hulle alliansie teen die Assiriërs aan te sluit.  Agas het hom egter eerder by die Assiriërs geskaar teen Israel en Sirië (2 Kon 16:5-9).
  Onder Tiglat-Pileser III van Assirië is Damaskus (die hoofstad van Sirië) vervolgens binnegeval en Resin doodgemaak. 

Die gevolge van Agas se sameswering met Assirië was rampspoedig vir sowel Israel as Juda.  

( Groot dele van Israel is by die Assiriese Ryk ingelyf.  Dele van Israel se bevolking is weggevoer en verskeie stede is verwoes (die dat vers 2 verwys na die wat nie meer ’n nasie is nie).
  Vir Israel was dit die begin van die einde (wat finaal in 722 v.C. aangebreek het).  

( Vir Juda was die gevolg van die Assiriese "hulp" teen Peka (Israel) en Resin (Sirië) dat hulle voortaan onderdanig aan Assirië moes wees.  Dit het godsdienstige onderdanigheid aan die gode van Assirië beteken (lees ﻿2 Konings 16:10-18﻿; ﻿Jesaja 2:6-8﻿ en ﻿Miga 5:12-14) én swaar belastings (daar is selfs van die tempelskatte geneem om Assirië mee te betaal).  

Literêre konteks

Proto-Jesaja (hoofstukke 1-39) fokus veral op die oordeel oor Juda en Jerusalem (﻿1-12﻿), die nasies (﻿13-23﻿), die wêreld (﻿24-27﻿) en uiteindelik ook die verbondsvolk (﻿28-39﻿).  In dié Jesaja word die uitbuiting van armes, die volk se oneerlikheid en bevordering van hul eiebelang aan die kaak gestel en aangekondig dat God hulle gaan straf.  Laasgenoemde sou dan ook deur die Assiriërs geskied wat Jerusalem beleër het en die volk in ballingskap weggevoer het (sien historiese konteks).  

Die klem val baie sterk in Proto-Jesaja op God se oordeel oor Juda en Jerusalem (﻿1-12﻿), die nasies (﻿13-23﻿), die wêreld (﻿24-27﻿) en uiteindelik ook die verbondsvolk (﻿28-35﻿).  In elk van die onderafdelings is daar egter ook ondertone van hoop.  Jesaja 9:1-6 is een van dié gedeeltes wat hoop verkondig aan die volk te midde van die duisternis waarin hulle hul bevind.  Hierdie hoop loop in ﻿Jesaja 36-39﻿ uit op ’n verhaal van die bevryding van Jerusalem in die tyd van koning Hiskia.  Die laaste woorde in die deel is egter ’n teregwysing aan Hiskia met die implikasie dat sy koninkryk wel vernietig gaan word.  Proto-Jesaja eindig﻿ dus eerder met onheil as hoop.

Struktuur van Jesaja 9:1-6

Die volk wat in donkerte geleef het,
 het ’n groot lig gesien, oor dié wat in die donker land was, het ’n lig geskyn.  

2﻿U het dié wat nie meer ’n nasie was nie, baie gemaak,
 ﻿hulle blydskap groot gemaak.  ﻿

Hulle het hulle in u teenwoordigheid ﻿verbly ﻿soos mense bly is in die oestyd, ﻿

soos hulle juig wanneer hulle ﻿die buit verdeel.

3﻿Soos die dag toe Midian verslaan is, ﻿het U die juk verbreek ﻿wat op die volk gedruk het, ﻿die stok waarmee hulle geslaan is, ﻿waarmee hulle gedryf is.

4﻿Elke soldateskoen wat in die oorlog ﻿gebruik is, ﻿en elke uniform wat met bloed bevlek is, sal verbrand word, ﻿deur die vuur verteer word.  

5﻿Vir ons is 'n Seun gebore, ﻿aan ons is 'n Seun gegee; ﻿

Hy sal heers, en Hy sal genoem word: ﻿Wonderbare Raadsman, ﻿Magtige God, ﻿Ewige Vader, ﻿Vredevors.  6 ﻿Sy heerskappy sal uitbrei, en Hy sal vir altyd vrede en voorspoed bring.  Hy sal op die troon van Dawid sit en oor sy koninkryk regeer.  

Hy sal dié koninkryk vestig en in stand hou deur reg en geregtigheid, van nou af en vir altyd.  

Daarvoor sal die onverdeelde trou van die Here die Almagtige sorg.

Teologiese lyn

( God se volk [die Noordryk én die Suid ryk] gaan nie vir ewig onder die Assiriese juk leef nie (8:23-9:1)
( God gaan danksy sy trou (vers 2 & 6) sy volk se vernedering (8:23) in vreugde verander (vers 2).
  

( Die rede vir die volk se blydskap is enersyds (a) omdat die Here die juk wat op hulle rus (vers 3), gaan verbreek met die gevolg dat alle vyandelikhede teen hulle tot 'n einde sal kom (vers 4) en andersyds (b) omdat Hy aan hulle 'n Seun gaan gee (vers 5).

( Dié Seun is ’n nuwe koning uit die geslag van Dawid.  Hy sal as koning sy koninkryk uitbrei en vrede, voorspoed en geregtigheid vir sy volk verseker (vers 6)
Teologiese integrasie

Jesaja 9:1 sluit direk aan by 8:21-23 waarin daar ook sprake van duisternis (8:21-23) en hoop (8:23) is.  Vir die volk wat in duisternis geleef het, sal God naamlik ’n nuwe toekoms, gesimboliseer deur ’n groot lig wat skyn, laat aanbreek (9:1).  

Dié nuwe toekoms word gekenmerk deur vreugde waarvoor die redes in Hebreeus elke keer deur ’n ki-sin ingelei word.  Die eerste rede is dat die onderdrukking verbreek sal word (die juk wat op die volk druk en die stok waarmee hulle geslaan is).  Net soos wat Gideon op onverwagse wyse die Midianiete verslaan het (Rig 6 en 7), sal die verbreking van die onderdrukking deur Assirië ook onverwags gebeur.  Die tweede rede is dat die oorlog verby is (soos gesimboliseer deur die soldateskoene en uniforms wat verbrand sal word.  Die derde rede is die geboorte van 'n kind wat op die troon van Dawid sal sit. 

Die kind sal reg en geregtigheid, vrede en voorspoed, vir die volk bring.  Laasgenoemde temas kom dikwels in Jesaja voor (bv. 1:16-17; 5:1-7 en 10:1-4 oor geregtigheid; 2:1-5 en 11:1-9 oor vrede).  Die verlossing wat Jesaja in die vooruitsig stel, word hier direk verbind aan ’n nuwe Dawid wat ’n ewige vredes ryk tot stand bring.  Jes. 9:5 beskryf dan ook die kroning van die nuwe koning waartydens hy vier name ontvang, te wete: Wonderbare Raadsman (hy sal, anders as sy voorgangers, met wysheid regeer); Magtige God (die uitdrukking moet waarskynlik nie verstaan word as verwysing na goddelikheid nie, maar eerder dat die nuwe koning al die mag sal hê wat nodig is om sy vyande te oorwin); Ewige Vader (hy is vir sy onderdane ’n vader wat voortdurend vir hulle sorg); Vredevors (onder sy heerskappy sal daar harmonie wees sodat elke mens ongehinderd God kan dien).  Sy heerskappy het dan ook geen einde nie.  Sy vrederyk sal eerder uitbrei en Hy sal vir altyd vrede en voorspoed bring.  Die Messias koning sal ’n koning wees soos God dit wil hê: Hy sal dié koninkryk vestig en in stand hou deur reg en geregtigheid.  God se onverdeelde trou is die waarborg dat hierdie belofte waar sal word.

Eksegetiese Probleme

Dié uitspraak ook ’n komende koning het ’n belangrike rol gespeel in Israel se Messias verwagting.  Die term "Messias﻿" kom egter nie in Jesaja voor nie.  Die verwagting aan ’n nuwe Dawid na aanleiding van Jes. 9:1-6, wat ’n ewige Vredes ryk sal inlei, het egter in die tussen-testamentêre tyd ontwikkel in die verwagting dat die Messias - ’n goddelike figuur – gaan kom.  Jesaja 9:1-6 het dus 'n Messiaanse betekenis binne die Judaïsme gekry.  

Die Nuwe Testament sluit by bogenoemde verwagting en interpretasie aan deur Jesus dié Messias te identifiseer.  Jesaja 9:1 word dan ook direk aangehaal in Matteus as bewys dat Hy dié vervulling daarvan is.  Nadat Jesus gehoor het dat Herodes vir Johannes die doper laat opsluit het, gaan Hy naamlik na Galilea en spesifiek na Kapernaum in die gebied van Sebulon en Naftali om daar te woon.  Volgens Matteus 4:14 vervul die optrede van Jesus Jesaja 9:1 (wat vervolgens in 4:15-16 aangehaal word "Jy, gebied van Sebulon en gebied van Naftali, aan die seekant en oorkant die Jordaan, Galilea waar die heidene woon!  Die volk wat in duisternis woon, het ’n groot lig gesien; hulle wat in die skemerland van die dood lewe, vir hulle het die lig opgegaan").

Nie alle Ou-Testamentici ondersteun egter die gedagte dat Jesaja spesifiek vir Jesus in gedagte gehad het nie.  Die toepassing van die teks op Jesus word eerder gesien as die sg. sensus plenior van die teks – of te wel die meerdere betekenis daarvan wat nie deur die oorspronklike skrywer voorsien is nie.  Presies wie Jesaja in sy onmiddellike historiese konteks egter in gedagte sou gehad het, is egter onseker. 

Skyfie 17 en 18
4.2. Luister dieper
Dit voel soms of ons in ’n donker tonnel leef (kyk maar die nuus op die TV of in die koerante) en teen een van die donker tonnels se mure staan die beroemde woorde uit een van Charles Dickens se boeke geskrywe :
It was the best of times, it was the worst of times

It was the season of light, it was the season of darkness.

Hierdie woorde pak jy in jou hart weg en jy stap verder. Skielik sien jy ’n helder lig daar ver weg. Is dit ’n trein?  Dan is dit “the worst of times”, want dan is dit verby met jou, want die trein gaan jou trap. 
Of is dit die einde van die tonnel en lig wag.  Dan is dit verseker “the best of times”. Dit het alles te make met watter perspektief jy na die lewe kyk.

Daar was ’n tweeling - albei seuns - een ’n optimis en die ander ’n pessimis.
Die volk in Jes 9 sien die lig in die tonnel en dink dadelik dis ’n trein in Charles Dickens se woorde -Season of darkness-the worst of times. Hoekom?

Een van die bekendste Kersfees tekste is Jes 7:14 (lees dit).  Maar minder bekend is die storie waarin dit afspeel. Jesaja pleit by Koning Agas om sy vertroue in God te plaas in plaas van Sirië. Jesaja vertel vir hom die Here gaan vir hom ’n baba as ’n teken gee.  Is dit nie presies soos God maak nie? Wat Agas nodig het, terwyl Assirië in sy nek blaas, was ’n goeie en sterk weermag, NIE ’n BABA NIE!

Daarom gaan hy liewers ’n ooreenkoms sluit met die Siriese koning. Agas dink by homself dat dit vir ons LIG gaan bring, kom ons klim op die Assiriese trein, want weet julle hoe sterk is die (As)siriese koning-raadsman; held; vader en  verkondiger van vrede!

Maar Jesaja sê NEE, julle maak ’n fout - moenie op die trein klim nie!  Daar is ’n ander LIG - dis God! Laat ek jou vertel, Agas, jy wou nie na my luister oor die teken nie  (Jes 7:14), maar weet jy Wie is die baba? die Seun – ken jy Sy titels - dis baie beter as die Assiriese konings se titels?

Ja, wat doen jy as jy uit die tonnel kom, jy vier fees – jy is bly oor jou vryheid\redding van die donker en vrede wat die Lig bring. Dan ontmoet jy die rede:  die Seun - God se Seun en Jesaja stel jou bekend aan Hom daar buite die tonnel.  Hy is….
Skyfie 19
1. Wonderbare Raadsman

Wat beteken dit? Jesus, die Kersbaba, is alwetend en alomteenwoordig. In jou donkerste tonnelervaring is dit gerustellend - Jesus weet en is daar! (Jes 28:29) 

Henry Carter, ’n dominee en direkteur van ’n kinderhuis waar die kinders bly wat  regtig emosioneel verwaarloos is deur hulle ouerhuise. Hy vertel van een ou Kersaand wat hy nooit sou vergeet nie.  Een van die huismoeders het vir hom kom sê dat Tommy onder sy bed lê en weier om uit te kom.

Hy het by Tommy se bed gaan staan. Hy het Tommy vertel van die liggies op die kersboom en die geskenke onder die boom. Alles wag vir hom as hy net onder sy bed sou uit kom… maar geen antwoord.  
Henry het op sy knieë geval en die duvet opgetel.  Kyk, hy kon vir Tommy maklik uittrek onder die bed uit. Hy was net 8, maar het gelyk soos ’n 5jarige.

Maar uittrek – hardhandigheid - was nie wat Tommy nou nodig gehad het nie. Nee, dit was vertroue en die vermoë om dinge op sy eie te besluit. Hy het onder die bed ingeloer en vir Tommy vertel van die Oukersaandete – in MONDWATERENDE detail. Maar daar was algehele stilte - geen reaksie van Tommy nie.
Ten einde laaste - raadop, kruip Henry onder die bed in en gaan lê langs Tommy. Hy het weer gepraat van die groot adventskrans en die kerse wat hulle gaan aansteek en die kersliedere wat hulle gaan sing!  Toe bly hy stil en lê langs hom.  Na ’n tydjie, glip daar ’n kinderhand by sy hand in.

”Weet jy Tommy, dis kwaai beknop hier onder hierdie bed, kom ons kruip hier uit en gaan sit op jou bed.”  Toe besef Henry hy het iets van die geheim van Kersfees beleef. 
Het God nie na ons geroep, soos Hy met Tommy, van Bo nie? Het Hy nie ons vertel van al die wonderlike geskenke wat vir ons wag as ons saam met Hom lewe nie? Toe het Hy nader gekom - deur sy profete en heilige manne - maar die mens wou nie luister nie. Maar dit was tot die eerste Kersfees, tot God self onder die bed kom inkruip - een van ons geword - Wonderbare raadsman en ons ons hand in Syne kon plaas! 

Hy het gekom om te bly en sal altyd by ons wees en ons kan na Sy raad luister.   
Skyfie 20       
2. Sterke God
Letterlik staan daar Godheld. Wat beteken dit? Hy maak nie slegs groot planne en neem magtige besluite nie, maar het die vermoë en die moed om dit alles uit te voer. Alles is vir Hom moontlik. 

“Yes," said Queen Lucy, "In our world too, a stable once had something inside it that was bigger than our whole world." (C.S. Lewis se The Last Battle)

Kyk, Kersfees herinner my weer dat die onmoontlike - die wonders soos asemhaal, babas, ens. - is God se werk.  Die moontlike is ons werk.  Maar natuurlik doen ons selfs die moontlike net met hope hulp van Bo!
Soos Moeder Theresa vir Robert Schuller gebid het: “Lord bless, Robert Schuller without consulting him”.
 Skyfie 21
3. Ewige Vader
Wat beteken dit? Hy is Pa van die geskiedenis en die toekoms. Daarom “history is always His Story”. 

Wat ookal jy vandag mag glo, die geboorte van Jesus was so belangrik dat dit die geskiedenis in twee dele verdeel het. Alles wat op planeet aarde gebeur het val in ’n kategorie – voor Christus of na Christus. 

Hierdie Jesus het die wêreld meer as enige persoon verander. Selfs as mense vloek, gebruik mense Sy naam. Dit sou vreemd klink as ‘n golfer sy set mis en hy uitskree: “Jacob Zuma!” of ‘n loodgieter skreeu: “Mahatma Gandhi!” 
Ons kan nie wegkom van hierdie man Jesus nie. Hy het die wêreld verander of jy dit nou glo of nie? En Hy hou steeds die hele wêreld in sy hande.

Soos HG Wells tereg oor Jesus gesê het: “Jy kan die grootte van ’n skip skat deur die volgstroom wat dit agterlaat. Jesus was ’n groot skip!” Ons sien nou nog die volgstroom!
Skyfie 22
4. Vredevors  (Prins van vrede)
Wat beteken dit? Hy het ons ’n stel nuwe leefreëls kom gee, wat vrede kan bring wat die verstand te bowe gaan. (Matt 5-7 gaan lees dit gerus weer) 
Daar was ’n man wat eenmaal afgedwaal het van sy eie land en in die land van die dwase beland het. Hy het gesien dat ’n klomp mense vreesbevange hardloop uit die koringland waarin hulle werk.  “Daar is ’n monster in die land” het hulle hom vertel.  Hy kyk en sien dat die monster ’n groot waatlemoen is.
Hy bied aan om die monster dood te maak.  Toe hy die waatlemoen gepluk het, het hy dit oopgesny en daarvan begin eet.  Toe raak hulle nog banger vir hom as vir die waatlemoen.  Hulle het hom al skreeuende met stokke verdryf:  “Hy gaan ons hierna doodmaak, tensy ons van hom ontslae raak.”
Kort hierna het nog ’n man daar in die land van die dwase aangekom.  Maar in plaas van om die monster uit hulle midde te verwyder - het hy saamgestem dat dit móét gevaarlik wees. Hy het stilletjies saam met hulle van die waatlemoen af weggesluip en het so hulle vertroue gewen.
Hy het ’n lang tyd saam met hulle gebly.  Bietjie vir bietjie het hy hulle die basiese feite geleer wat nie net hulle instaat sou stel om hulle vrees vir waatlemoene te verloor nie, maar ook uiteindelik vir hulle leer om waatlemoene te plant.
Dis presies soos Jesus gedoen het – die lewe is soos ’n waatlemoen – eet, leef, groei dit en geniet dit –Hy het vir ons gewys hoe! Sy manier van lewe bly nog steeds die beste !
Hierdie vier titels van die Kersbaba maak ’n verskil - God, ons Pa, sorg (vs 6) daarvoor - Hy’t belowe om ons nooit te in die steek te laat nie. Sodat selfs “the worst of times” altyd “the best of times” sal wees en in “the season of darkness” dit altyd “the season of light” kan wees - want Kersfees is die fees van die Kers wat nie gedoof kan word nie. 
Skyfie 23 en 24
5. Lied

F323.
Goeie Nuus
(RUBRIEK:  Flammikidz / Flam Gemeentesang – Kersfees)

Teks en musiek:  Marcel & Lydia Zimmer

Oorspronklike titel:  Goed Nieuws

Afrikaanse teks: JP Bruwer, Marcel & Lydia Zimmer
© 1999 Celmar Music

(N.a.v. Jes 9:5)

Refrein

Goeie nuus, goeie nuus

Sing saam met eng’le kore!

Goeie nuus, goeie nuus

Jesus is gebore, Jesus is gebore

"Wonderbare Raadsman"
1.
Hy wil jou altyd bystaan

in alles, dag en nag

Ja, in jou hele lewe

gee Hy jou raad en krag
"Sterke God"
Hy is die allerbeste

Geen ander is soos Hy

Die magtigste en sterkste

sal Hy vir altyd bly
Refrein

"Ewige Vader"
2.
En Hy is soos ‘n Vader

So baie lief vir jou

Hy dra jou in Sy arms

jy kan op Hom vertrou

"Vredevors"
Hy gee jou ware vrede

vir nou en vir altyd

En dié wat in Hom glo

sal leef in ewigheid
Refrein

"Immanuel"
3.
Hy is ook altyd by jou

En altyd om jou heen

En waar jy ook al rondgaan

Laat Hy jou nooit alleen

Refrein
Skyfie 25
Nous e-pos adres.
Skyfie 26
Omdat ons lank vooruit werk aan die PP, kry ons dikwels nader aan die Sondag nog waardevolle idees en voorstelle.  Ons het egter geen manier om jou te laat weet as ons nie jou e-posadres het nie.  Indien jy op ons e-poslys wil wees, stuur vir ons ‘n epos na nouspowerpoints@gmail.com  met die woord ‘Nous E-poslys’ in die ‘Subject’-lyn.

Jy kan ook aansluit by ons Facebook-groep  ‘Nous – Common sense wysheid’  of volg ons op Twitter  @NousWisdom. 
Skyfie 27
6.  Volgende week:

1 Samuel 2:18-20, 26 

� 2 Kon 16:5-9 – "﻿Destyds het koning Resin van Aram en koning Peka van Israel, seun van Remalja, opgetrek om teen Jerusalem te veg.  Hoewel hulle vir Agas beleër het, kon hulle nie ’n geveg afdwing nie.  6﻿In daardie tyd het koning Resin van Aram die stad Elat vir Aram herower en die Judeërs daaruit verdryf.  Arameërs het in Elat ingetrek en woon tot vandag toe daar.  7﻿Toe stuur Agas ’n boodskap na koning Tiglat-Pileser van Assirië: “Ek is u onderdaan en seun.  Ruk op en bevry my uit die mag van die koning van Aram en van die koning van Israel, hulle val my aan.”"


8﻿Agas het die silwer en die goud wat in die huis van die Here en in die skatkamers van die paleis was, gevat en as geskenk aan die koning van Assirië gestuur.


9﻿Die koning van Assirië het aan sy versoek voldoen en teen Damaskus opgetrek. Hy het die stad verower en die bevolking na Kir toe weggevoer; vir Resin het hy doodgemaak.


� 2 Kon 15:29 – "Tydens die regering van koning Peka van Israel het koning Tiglat-Pileser van Assirië die land ingeval.  Hy het Ijon, Abel-Bet-Maäka, Janoag, Kedes, Hasor, Gilead en Galilea, die hele land Naftali, ingeneem en die inwoners het hy na Assirië toe weggevoer."


� Die "volk wat in duisternis geleef het" verwys na die gebiede Sebulon en Naftali (wat in 8:23 vermeld word) in die noorde van Israel.  Die dele was die eerstes wat onder die aanslag van Tiglat-Pileser III in 732 v.C. deurgeloop het.  Dit gaan dus hier om de Noordryk.


� Daar is 'n element van verbasing in die vers – "waarlik U het die volk wat nie meer 'n volk was nie vermeerder! ".


� Die gedeeltes wat nog moet aanbreek word in die verlede tyd (die sg. perfectum propheticum) aangekondig om te beklemtoon dat dit seker gaan gebeur.


� Jesaja gebruik twee beelde om die volk se blydskap mee te illustreer, naamlik die van die vreugde tydens oestyd en die van die blydskap van soldate wanneer hul veldtog verby is en hulle die buit verdeel.


� Bronnelys


Sjneiders, LA Jesaja (POT)


Watts, J  Isaiah 1-33 (WBC)


Bybellennium





